
Берилган мавзуда ҳикоя қилиш (матн тузиш), диалог шаклида сўзлашиш устидаги ишлар
Таълим қорақалпоқ ва ўзбек тилларида олиб бориладиган бошланғич синфларнинг она тили дарсларида ўқувчиларнинг монологик ва диалогик нутқини ўстириш асосий мақсадлар сирасига киради. Жумладан, бирор мавзуда ҳикоя қилиш боғланишли нутққа доир билим, кўникма ва малакаларни эгаллаш учун пойдевор яратади. Маълумки, ўқувчиларга ҳикоя қилишни ўргатишнинг ўз мазмуни ва усуллари бор. Методик адабиётларда сўзлашга тайёрланиш ва бевосита сўзлаш жараёнида ушбу иш тури орқали фаоллаштириладиган лексик ва грамматик материаллардан иборат таълим мазмуни, ҳикоялашда ўқувчиларнинг мустақиллигини ошира боришнинг аҳамияти кўрсатиб ўтилганлигига қарамай, баъзан синфдан-синфга бир хилдаги нутқий машқлар ўтказилаверади. Масалан, саволларга жавоб бериш йўли билан ҳикоя қилиш талаб этиладиган машққа 1-синфда ҳам, 2-4-синфларда ҳам кенг ўрин ажратилади. Аслида 4-синфга келганда берилган мавзуда мустақил равишда сўзлаш машқлари устуворлик касб этиши керак. Айтмоқчимизки, амалиётда ҳам, методика илмида ҳам бу борадаги ишларнинг  изчиллиги, динамикаси билан боғлиқ мақбул тажрибалар тўпланаётган бўлса-да, ушбу муаммолар етарлича ҳал қилинмай қолмоқда.

Чунончи, «Ona tili o‘qitish metodikasi»  дарслигида [1, c. 144] ҳикоя қилишга нисбатан «Мазмунли расм юзасидан савол-жавоб усули билан боғланишли ҳикоя туздирилади»; «Сюжетли (расмнинг асосий мазмунини акс эттирадиган) расмга қараб ўқитувчи ёрдамида, унинг йўлловчи саволлари асосида ҳикоя тузиш» тавсия қилинади. Бундай ҳикоялашда ўқувчиларнинг мустақиллиги оз бўлади. Чунки саволларга жавоб бериш усули билан ҳикоя тузишда сўз танлаш ишлари ҳам, гапларнинг тури ҳам, изчиллиги ҳам, ўзаро боғланиши ҳам ўқитувчи томонидан ҳал этилади, ўқувчи саволларга жавоб бера олса, жавобларни эслаб қолиб айта билса, шунинг ўзи унинг «ҳикоя қилиш»ини ифодалайди.

Баъзан дарсликлар мустақил ҳикоялашга доир топшириқлари билан ўқитувчига тўғри йўл кўрсатиши мумкин. Масалан, 3-синф «Ona tili» дарслигида [2, c. 160] берилган мавзуда мустақил равишда ҳикоя қилиш талаб этиладиган машқлар кўп: улар 13 та (5 та машқда вазифа расм асосида бажарилади). Лекин унда ўқувчилар мустақиллигига зид ҳолда 217, 218-машқларда матнга таяниб ҳикоя қилиш сўралган. 318-машқда гаплар аралаш ҳолда ҳавола қилинган бўлиб, ўқувчилар улардан матн тузиш талаб қилинган.

Она тилидан яратилган дарсликларда ҳар бир дарс учун тавсия этилган машқлар грамматика ва имлога доир янги билимлар устида ишлаш, айни пайтда ўқувчиларни янги сўзлар ва грамматик воситалар, синтактик қурилмалар билан таништириш мақсадига эга. Лекин кузатиш, таҳлил қилиш, хулоса чиқариш, қўллаш изчиллигида кетма-кет келган, баъзан ўзича мустақил вазифага эга бўлган бу ишлар кўпинча ўқувчиларни танланган мавзуда ҳикоя қилишга ўргатиш даражасига бориб етмайди, чунки ҳикоя тузиш талаб этиладиган машқ топшириқлари дарсликларда жуда кам. Шу боис бундай вазиятда ўқитувчи дарслардаги машқ шартларига ижодий ёндашиши керак.

Бошланғич синфлар она тили дарсларида ўқувчиларни ҳикоя қилишга ўргатиш йўқ жойдан бошланмайди: уларнинг ўз нутқий тажрибалари бор. Ўқувчиларни ҳикоя қилишга ўргатишда қуйидаги иш турларидан фойдаланиш мақсадга мувофиқдир:

1) саволлар асосида ҳикоя қилиш;

2) таянч сўзлар асосида гап тузиб сўзлаш;

3) расмлар серияси бўйича ҳикоялаш;

4) жўрликда ҳикоя қилиш;

5) «Эстафета» тарзида сўзлаш;

6) аналогия бўйича, лекин айрим ўзгартиришлар билан ҳикоя қилиш;
7) режа асосида ҳикоя қилиш;

8) дастлабки бир-икки гапи айтилган ҳикояни ўзидан бирор нарса қўшиб давом эттириш;

9) мустақил равишда ҳикоялаш;
10) кўрган ёки эшитган нарса-буюмлар, воқеа-ҳодисалар ҳақида ҳикоя қилиш.

Ҳикоя қилиш янги сўз, сўз шакллари ёки синтактик қурилмаларни ишлатиш вазиятини юзага келтирган ҳолда ташкил этилмаса, ушбу машқнинг таълимий жиҳати фақат коммуникативлик асосидагина юзага чиқарилиши мумкин. Масалан, тезроқ ёки секинроқ гапириш, овозни пасайтириб, самимият билан ёки овозни кўтариброқ жаҳл билан сўзлаш ва ҳоказолар. Коммуникативликнинг бу томонлари кўзланмаса, бундай ҳикоя қилишнинг таълимий жиҳати бўлмайди, у машқни бажариш учунгина адо этилади.

Демак, бирор мавзуда ҳикоя қилиш учун, энг аввало, машқнинг таълимий жиҳатини таъминлаш даркор. Бунинг учун бу иш муайян лексик ва грамматик тайёргарлик асосида ўтказилгани маъқул. Ушбу тайёргарлик дарснинг асосий босқичида, шунингдек машқ бажариш аввалида янги сўз ва грамматик воситалар бойлигини ошириш, фаоллаштириш, сўз бирикмалари ёки гаплар тузиш машқларидан ташқари, фактик материаллар тўплашни ҳам ўз ичига олади.

Ўқувчи битта гапни бўлса ҳам мустақил равишда тузса, шу жараёнда ишлатган янги сўзи фаоллашган деб ҳисобланиши мумкин. Лекин бундай гаплар тузилиши жиҳатдан ранг-баранг бўлиши зарур. Бунинг учун эса ҳикоя мавзусини шундай танлаш керакки, у айни бир хил жумлаларни такрорлашга сабаб бўлмасин. 
Методик адабиётларда ҳикоянинг коммуникатив характерига ҳам жиддий эътибор берилади. «Ona tili o‘qitish metodikasi» дарслигидаги қуйидаги фикр шундан далолат беради: «Иншо 1-синфда кичик оғзаки ва эҳтиросли ҳикоядан бошланиб, ўз фикрини ифодалашда, ўқувчи шахсининг ташкил топишига хизмат қиладиган, таълим-тарбиявий аҳамиятга эга бўлган жиддий режали ақлий ишга айланади [3, c. 352]. Бу ердаги «эҳтиросли ҳикоя» ифодаси шахсий туйғуларни қўшиб сўзлаш кераклигини билдиради. Албатта, бу тарзда ҳикоялаш учун мавзу ўқувчиларнинг ҳаётидан олинган бўлиши лозим. Бу қоида иншо ёзиш жараёнига ҳам тегишли. Зеро,  «…ўқувчига ўзи ўқиган, кузатган, билган нарсалар ёки воқеа ва ҳодисалар хусусида ёзиш вазифаси топширилмоғи лозим» [4, c. 160].

Хулоса ўрнида айтиш мумкинки, бошланғич синф она тили дарсларида ўқувчиларнинг монологик ва диалогик нутқини ўстириш ишлари, бир томондан янги сўзлар ва сўз шакллари, ранг-баранг синтактик қурилмаларни фаоллаштириш мазмунида ташкил этилмоғи, гап тузиш кўникмаларини эгаллаш сари қаратилмоғи, иккинчи томондан коммуникативликни эътиборга олмоғи мақсадга мувофиқдир.     
Адабиётлар:
1. Айдарова Л.И. Психологические проблемы обучения младших школьников русскому языку. – М.: Педагогика, 1978. – С. 144 

2. Ғуломов А., Қобилова Б. Нутқ ўстириш машғулотлари: Ўқитувчилар учун методик қўлланма. – Т.: Ўқитувчи, 1995. – 160 б.

3. K, Qosimova, S.Matchonov, X. G'ulomova, Sh.Yo‘ldosheva, Sh. Sariyev. - T.: «Noshir», – 2009. – 352 b. 
4. Fuzailov S., Xudoyberganova M. Ona tili. 3-sinf uchun darslik. Qayta ishlangan va to`ldirilgan 5-nashri. – Toshkent: O`qituvchi, 2002. – 160 b.


































PAGE  
3

